
Abstract
From ancient times to the present day, Naga worship has existed among various ethnic groups around 
the world. People of each nation have adopted different names and practiced Naga worship in diverse 
ways. Particularly in South India, a tropical region, temples dedicated to Nagas, along with rituals and 
votive offerings, continue to be observed in many places. This article highlights the significance of  
Naga worship in Tamil Nadu, especially in the Kongu region, which largely comprises Kurinji and 
Mullai landscapes. In the Kongu region, which is abundant with folk deity worship, Naga temples and 
Naga sculptures are found in many places and are still worshipped by a large number of people today. 
This article is structured to explore the importance and underlying significance of Naga worship in the 
Kongu region.

ஆய்வுச் சுருக்கம்
புராணகாலம்தொட்டு இன்று வரையிலும் உலகில் பல்வேறு இன மக்களிடையே 
நாக  வழிபாடானது  இருந்து  வருகின்றது.  ஒவ்வொரு  நாட்டினரும்  ஒவ்வொரு 
பெயர்  வைத்து  வெவ்வேறு  முறையில்  நாகவழிபாட்டினை  மேற்கொண்டு 
வருகின்றனர்.  குறிப்பாக  வெப்பமண்டல  பகுதியான  தென்னிந்தியாவில்  பல 
இடங்களில்  நாகத்திற்கான  கோவில்களும்  அவற்றிற்கான  வழிபாடுகளும் 
நேர்த்திக்கடன்களும்  நடைபெற்றுக்கொண்டிருக்கின்றன.  தமிழ்நாட்டில் 
குறிப்பாக  குறிஞ்சி,  முல்லை  நிலங்களைப்  பெறுமளவில்  கொண்டிருக்கும் 
கொங்கு நாட்டில் நாகவழிபாடு பெற்றுள்ள முக்கியத்துவத்தினை இக்கட்டுரை 
முன்வைக்கிறது.  சிறுதெய்வ  வழிபாடு  நிறைந்துள்ள  கொங்குநாட்டில்  பல 
இடங்களில்  நாகத்திற்கான  கோவில்களும்,  நாக  சிற்பங்களும்  அமைந்து 
இன்றளவும்  பெருவாரியான  மக்களால்  வழிபடப்பட்டு  வருகின்றன. 
கொங்குநாட்டில்  நாகவழிபாடு  பெற்றுள்ள  முக்கியத்துவத்தினையும் 
உட்பொருளையும் ஆராயும் விதமாக இக்கட்டுரை அமைகின்றது.

மனிதன்  ஆதிகாலந்தொட்டு  இயற்கையை  வழிபட்டு  வந்தான். 
அவ்வாறு வழிபடக் காரணம்,  இயற்கையைக் கண்டு ஏற்பட்ட பயம்,  வியப்பு 
எனலாம்.  அவ்வழியே  சூரியன்,  காற்று,  பாம்பு  என  அவன்  வழிபாடு 
தொடர்ந்தது.  புற்றுகள்  கோயிலாக  மாறின.  நாக  தேவதைகள்  பற்றிய 
கதைகள்  பிறந்தன.  நாகர்,  நாகலோகம்  பற்றியெல்லாம்  புராணங்களும் 
இதிகாசங்களும் பல செய்திகளைக் கூறின. நாகம் என்பதற்கு நல்ல பாம்பு, 
ஆகாயம், யானை, நாகலோகம், மலை, குரங்கு, புன்னை, நாவல்மரம் ஆகிய 
அருஞ்சொற்களை  பழந்தமிழ்  அகராதிகள்  குறிப்பிடுகின்றன.  உலகம் 
முழுவதும் நாகவழிபாடு பரவிக் கிடந்தது.  நம் தமிழகத்திலும் குறிப்பாகக் 
கொங்கு நாட்டிலும் நாகவழிபாடு அமைந்த விதத்தைக் காண்போம்.

உலகநாடுகளில் நாகவழிபாடு

உலகின் பல பாகங்களிலும் பாம்பு நீர்வளம்,  நீடித்த ஆயுள்,  நிறைந்த 
அறிவு  இவற்றைத்  தரும்  தெய்வமாக  எண்ணி  வணங்கப்படுகிறது. 
எகிப்திய  நாடுகளில்  பாம்பு  வளமையின்  சின்னமாகக்  கருதப்படுகிறது. 
‘ஈஜோ’  என்ற  நாக  கண்ணிகை  வழிபாடு  சிறப்பானதாகும்.  நைல்  நதிப் 
பிரதேசங்களில் காணப்படும் இவ்வகை நல்ல பாம்பின் நாக்குகளால் தான் 
கிளியோபாட்ரா தன் உயிரை மாய்த்துக்கொண்டாள் என்கிறது வரலாறு.

பழமை  வாய்ந்த  கிரேக்கர்களும்,  ரோமானியர்களும்  பாம்புகளை, 
கடவுளின்  மண்மீதான  அவதாரம்  என்று  கருதினர்.  கிரேக்கக்  கடவுளான 
ஜீயுஸ்,  உலகத்திலுள்ள  ஜீவன்களைச்  சந்திக்க  விரும்பும்போது  பாம்பு 
உருவம்  எடுத்து  வருவதாக  ஐதீகம்  வழங்குகிறது.  அமெரிக்க  நாடுகளில், 
தென்  மேற்குப்  பகுதிகளில்  வசிக்கும்  அமெரிக்க  இந்தியர்கள்  பாம்பு 
நடனத்தை மிகப் புனிதமாக மதிக்கின்றனர்.  ‘ஹோபி எனும் இந்த நடனம் 
வளமையின் சின்னமாகவே கருதப்படுகின்றது.  சீனர்களோ ‘டிராகன்’ என்ற 
இராட்சத  நாகத்தைத்  தங்கள்  அரச  இனத்தைக்  காப்பாற்றும்  மெய்க் 
காவலனாக  உருவகப்படுத்தியும்,  போரில்  வெற்றி  தரும்  வீரச் 
சின்னமாகவும் ஏற்றுக்கொண்டுள்ளனர்.

இந்தியாவில் பாம்பு வழிபாடு

இந்தியப்  புராணங்கள்  நாகங்களைப்பற்றிப்  பல  செய்திகளைக் 
கூறுகின்றன.  அக்ஷ்ட நாகங்கள் எனப்படும் எட்டு நாகங்களான அனந்தா, 
வாசுகி, கார்க்கோடன், பிங்களகன், சங்கா, பத்ம, மகாபத்ம, தவுகன் என்பன 
உயிருடன் உள்ளதாகவே மக்கள் இன்றும் நம்பி வருகின்றனர்.

மொஹஞ்சதாரோ, ஹரப்பா முதலிய இடங்களில் சிந்துவெளி நாகரீகம் 
பரவியிருந்த  காலத்திலேயே,  ஒரு  சமூகத்தினர்  நாக  வழிபாடு  செய்து 
வந்துள்ளார்கள்  என்பதை  ஆய்வாளர்கள்  கண்டுபிடித்துள்ளனர். 
மிகச்சிறந்த  போர்  வீரரான  அலெக்ஸாண்டர்  இந்தியா  வந்தபோது 
நாகபூஜை  செய்யும்  பிரிவினரைத்  தட்சசீலத்தில்  சந்தித்துள்ளார்.  பிரபல 
வரலாற்று  ஆசிரியரான  அபுல்பஸகல்  700  இடங்களில்  கற்களில் 
செதுக்கப்பட்டுக் கடவுளாக வழிபாடு செய்யப்பட்ட நாகசிலைகளைப் பற்றிக் 
குறிப்பிட்டு இருக்கிறார்.  முஸ்லீம் அரசர்களின் படையெடுப்பு வரை காபூல் 
முதல்  காக்ஷ்மீர்  வரை  மக்கள்  நாகத்தைக்  கடவுளாக  வணங்கி 
வந்திருக்கின்றனர்.

தெய்வங்களும் பாம்புகளும்

பூமி உருண்டையையே ஆதிசேடன் என்னும் பாம்பு தாங்கியுள்ளதாகப் 
புராணங்கள்  கூறுகின்றன.  சிவபெருமான்  பாம்பைத்  தன்  தலையில் 
வைத்துள்ளார்.  விக்ஷ்ணுவோ  பாம்புப்  படுக்கையில்  படுத்துள்ளார். 
அரசமரத்தடிப்  பிள்ளையாரின்  இரு  புறங்களிலும்  பாம்பு  உருவங்கள் 
செதுக்கப்பட்டுள்ளன.  பெரும்பாலான  அம்மன்  கோவில்களிலும்  பாம்புப் 
புற்றுகள்,  சிலைகள்  வழிபடப்படுகின்றன.  புத்தமதம்,  சமண  மதம் 
ஆகியவற்றிலும்  பாம்பு  பற்றிய  செய்திகள்  காணப்படுகின்றன. 
நவக்கிரகங்களில் இராகு, கேதுக்கள் பாம்புகளே ஆகும்.

கேரளாவும் பாம்பு வழிபாடும்

தமிழகத்திலும்  கேரளாவிலும்  மிகச்  சிறப்பாகப்  பாம்பு  வழிபாடு 
இடம்பெற்றுள்ளது.  கேரளாவைப்  பரசுராமர்  உருவாக்கினார்  என்று  ஒரு 
கர்ணபரம்பரைக்  கதை  உண்டு.  அவ்வாறு  உருவாக்கும்  போது  பாம்புகள் 
அங்கு ஏராளமாக இருந்தன.  அதனால் அங்கு வர மற்றவர்கள் பயந்தனர். 
அப்போது பரசுராமனின் தவத்தால் பாம்புகள் அகன்றன.  ஆனாலும் வாசுகி 
என்ற  பாம்பின்  வேண்டுகோளின்படி  ஒவ்வொரு  கிராமத்தின்  ஓரத்திலும் 
புதரான  இடத்தில்  கல்லில்  செதுக்கிய  நாக  உருவங்களைப்  பிரதிக்ஷ்டை 
செய்தனர்.  இவைகளை உள்ளூர் மக்கள் ‘காவு’ என்பர்.  இங்கு வழிபாடுகள் 
செய்யப்பட்டு வருகின்றன.

கேரளாவில்  உள்ள  மன்னாரசாலா  கோயில்  நாகவழிபாடு 
செய்வோர்களிடையே  பெருமை  பெற்றுள்ளது.  வருடந்தோறும்  புரட்டாசி  – 
ஐப்பசி மாத ஆயில்ய நட்சத்திரத்தில் வரும் நாட்களில் ஆயிரக்கணக்கான 
பக்தர்கள்  கூடித்  திருவிழாக்  கொண்டாடுகின்றனா்.  இந்த  ஆலயத்தில் 
பெண்ணே பூசாரியாக உள்ளது தனிச் சிறப்புடையதாகும்.

தமிழகமும் நாக வழிபாடும்

இந்தியாவிலேயே  நாகத்தின்  பெயரை  உடைய  ஒரே  ஒரு  ஊர் 
நாகர்கோவில்  எனலாம்.  பாம்புகளால்  நிலம்  வளம்  பெறுகிறது  என்ற 
நம்பிக்கை தமிழகத்தில் நிலவி வருகிறது.  தமிழ்நாட்டில் சிறப்பான பாம்பு 
ஆலயங்களில் பூசாரிகளாக இருப்பவர்களில் சிலர் படையாச்சி சமூகத்தைப் 
போன்ற விவசாயக் குடும்பத்தினர் ஆவர்.

“பாம்புஉறை மருங்கின் ஓங்குசினை நீழல்
பலிபெறு வியன்களம் மலிய ஏற்றி” (பெரும்பாண்.,232:233)

என்ற  பெரும்பாணாற்றுப்படை  வரிகள்  மருதமர  நிழலிலுள்ள 
பாம்புகளுக்குப் பலிகொடுத்தமையைக் குறிப்பிடுகின்றன.

தமிழகத்தில்  ஒவ்வொரு  கோவில்  குளக்கரை  அல்லது  அரச 
மரத்தடியில்  பாம்பு  உருவம்  செதுக்கப்பட்ட  கற்கள்  நடப்பட்டு  வழிபாடுகள் 
நடந்து  வருவதைக்  காணலாம்.  பெரும்பாலும்  நாகங்கள்  குடியிருக்கும் 
புற்றுகள்  கோவில்களாகவே  மாறுகின்றன.  இப்புற்றில்  வாழும் 
பாம்புகளுக்குப்  பால்  வார்க்கப்படுகின்றன.  வீட்டின்  சுவர்களில் 
நல்லபாம்பின் உருவம் வரைந்தும் வணங்குவதுண்டு. புற்றுகளில் சந்தனம், 
மஞ்சள், குங்குமங்களால் கோலமிட்டு வணங்குகின்றனர்.

நாகர்  கோயிலில்  உள்ள  நாகராஜர்  கோவிலில்  ஐந்துதலை 
நாகப்படிமமே  கோயில்  கருவறைத்  தெய்வமாக  உள்ளது. 
கன்னியாகுமரியில்  உள்ள  மகேந்திர  மலையை,  இராமாயண  ஆசிரியர் 
வான்மீகி, நாகர் தம் உறைவிடம் எனக் குறிப்பிட்டுள்ளார்.

நாகர்கோவில் நாகராஜர் கோயிலில் இன்றும் சிறப்பான வழிபாடுகள் 
நடைபெறுகின்றன.  மூலப்படிமத்திற்கு  எதிரே  உள்ள  இரண்டு  மரங்களின் 
அடிகளில்,  நாக உருவங்கள் நிரம்ப உள்ளன.  கூரையே கோயில்,  கோயில் 
சுவர்களும் மண்சுவரே.  பால் காணிக்கையாகத் தரப்படுகிறது.  பலர் மிளகு, 
உப்பு,  கொண்டுவந்து  கொட்டி  வேண்டிக்கொள்வர். 
ஞாயிற்றுக்கிழமைகளில்  மூலவருக்குப்  பால்  முழுக்கு  செய்வர்.  பக்தர்கள் 
வேண்டிய  செயல்  நிறைவேறும்போது  மரத்தால்  ஆன  உருவங்களைச் 

செய்து  கொண்டுவந்து  கோயிலுக்கு  வைப்பர்.  இங்கு  மண்ணே 
பிரசாதமாகத்  தரப்படுகிறது.  இக்கோயில்  சமணக்கோயில்  என்பது 
ஆய்வாளர்கள் கருத்தாகும். இங்குப் பல சமணக் கல்வெட்டுக்கள் உள்ளன.

செங்கை மாவட்டத்தில் பெரியபாளையம் என்ற ஊரில் நாகாத்தம்மன் 
கோயில் இருந்துள்ளது. குளித்தலை வட்டம் புதூர் அருகே ஒரு மலை. அதில் 
பாம்புருவம் உள்ளது. இதை நாககன்னி என்று வழிபடுகின்றனர்.

கொங்கில் நாக வழிபாடு

சிறுதெய்வ  வழிபாடுகள்  மிகுந்த  பகுதி  கொங்கு  நாடாகும்.  இங்கே 
ஆழ்வார்களும்  நாயன்மார்களும்  பாடிய  தலங்கள்  மிகக்  குறைவு. 
குலதெய்வ  வழிபாடு  மிகுந்த  கொங்கில்  நாகவழிபாடும்  நீண்டகாலமாக 
நிலவி வருகிறது.

திராவிட  இனத்தவர்  பன்னெடுங்காலமாகவே  ராகு,  கேது 
ஆகியவற்றைப் பாம்பின் உருவம் கொடுத்தே வழங்கி  வந்தனர்.  கொங்கு 
கிராமங்களில்  பலவிடங்களில்  நாகருக்குக்  கோயில்கள்  அமைந்துள்ளன. 
கரூர் வலங்கையம்மன் நாகாலயம் குறிப்பிடத்தக்கதாகும்.

பழனி  வட்டத்திலுள்ள  வாகரைக்  கிராமத்தில்  நாகருக்குத்  தனிக் 
கோயில்  உள்ளது.  இக்கோயிலின்  அடியில்  பணம்  (தங்கக்  காசுகள்)  ஏழு 
அண்டாக்களில்  புதைத்து  வைத்திருப்பதாக  ஒரு  நம்பிக்கை  நிலவுகிறது. 
ஐவர்மலை,  பழநியிலிருந்து  மேற்கில்  சுமார்  16  கி.மீல்  அமைந்துள்ளது. 
வரலாற்றுச்  சிறப்புமிக்க  இந்த  மலையில்  16  சமணத்  தீர்த்தங்கரர் 
உருவங்கள்  குகைத்தளத்தில்  செதுக்கப்பட்டுள்ளன.  பார்சுவ  நாதருக்கு 
நாகம்  குடைபோல்  காட்டப்பட்டுள்ளது.  இதன்  காலம்  கி.பி.பத்தாம் 
நூற்றாண்டாகும்.

தாளவாடி  மலைப்  பகுதிகளில்  குறிப்பாக  ஹோரை  என்ற  இடத்தில் 
நடுகற்களிடையே  நாக  சிற்பங்கள்  ஏராளமாகக்  கிடைக்கின்றன.  பல 
இடங்களில் கோயில்களில் வேண்டுதலுக்காகப் பாம்பு உருவங்கள் செய்து 
வைப்பது வழக்கமாகும்.

அவிநாசி  வட்டத்திலுள்ள  சோமனூரில்  வாழைத்தோட்டத்து  ஐயன் 
கோயில் அமைந்துள்ளது.  கோயில் மூல ஸ்தானத்தில் பெரிய கிளுவமரம் 
மட்டும் உள்ளது. அம்மரத்தை ஒட்டி ஒரு புற்று உள்ளது. அதைப் பாம்புப் புற்று 
என்கின்றனர்.  கோயிலுக்கு  வரும்  பக்தர்கள்  புற்று  மண்ணையே 
பிரசாதமாகப்  பெறறுக்  கொள்கின்றனர்.  நஞ்சு  தொடர்பான  நோய்கள் 
வாழைத்தோட்டத்து ஐயன் கோவிலில் வழிபட்டால் நீங்கும் என்ற நம்பிக்கை 
மக்களிடையே  வேரூன்றியுள்ளது.  அதனால்  தேங்காய்,  பழம்,  கற்பூரம், 
வைத்து வழிபடுகின்றனர்.

திருச்செங்கோட்டில் நாக வழிபாடு

நாமக்கல்  மாவட்டத்தில்  உள்ள  திருச்செங்கோடு  பழம்பெருமை 
படைத்தது.  இவ்வூரைச்  சுற்றியுள்ள  பகுதிகளில்  பெருங்கற்  சின்னங்கள் 
காணப்படுகின்றன.  நாகேசுவரர் ஆலயத்தை வேட்டுவர் தலைவன்  ஆறை 
இம்முடி அல்லால இளையான் என்பவன் கட்டியுள்ளான்.

திருச்செங்கோட்டு  மலைமேல்  சிவாலயத்திற்குச்  செல்லும்  வழியில் 
இருநூறு  அடி  உயரத்தில்  உள்ள  மலைச்சரிவில்  அறுபதடி  நீளத்திற்கு 

ஐந்துதலைநாகம்,  மல்லாந்த  நிலையில்  மலைமேல்  உடலை  நீட்டிப் 
படுத்திருப்பது போல ஒரு பாம்பு உருவம் செதுக்கப்பட்டுள்ளது. இவ்வுருவம் 
உள்ள  இடத்திற்கு  ‘நாகபள்ளம்’  என்ற  பெயர்  வழங்கப்படுகிறது.  இதனை 
ஒட்டி  இவ்வூரே  அரவகிரி,  நாககிரி,  நாகாசலம்,  சர்ப்பகிரி,  உரகவெற்பு, 
கபசெவி குன்றம் என்றெல்லாம் இலக்கியங்களில் அழைக்கப்படுகிறது.

புதன்,  வியாழன்,  ஞாயிறு  ஆகிய  நாட்களில்  பக்தர்கள்  கூட்டம் 
அதிகமாக  இருக்கும்.  ஞாயிறே  மிகுந்த  சிறப்புடைய  நாளாகும்.  நாகரை 
வழிபடுவோர்கள்  வேண்டிக்கொண்டு  நாகம்  போன்ற  உருவங்களைப் 
பதிக்கச்  செய்வர்.  இம்மலையடிவாரம்  முழுவதும்  பாம்புருவங்களைக் 
காணலாம். குங்குமம், பூக்கள் வைத்து வழிபடுவதும் உண்டு.

ஆடி  அம்மாவாசை  கழித்த  சுக்கிலபட்ச  சதுர்த்தி,  பஞ்சமி  நாட்கள் 
நாகவழிபாட்டிற்குச்  சிறப்பானவை.  இங்கு  பலியிட  வருவோர்  சேவல் 
அறுப்பர்.  அப்போது  அதற்கு  மஞ்சள்நீர்  தெளித்து  ‘துளுக்க’  வைத்து 
அறுப்பார்கள். துளுக்காவிட்டால் கெட்ட சகுனமாக எண்ணுவர்.

குழந்தை  இல்லாத  பெண்கள்  நாகத்தைக்  கல்  உருவில்  செய்து 
ஆறுமாதம்  தண்ணீரிலும்  ஆறுமாதம்  நெய்யிலும்  வைத்த  பிறகு, 
விசேசபூசை செய்து அரசமரத்தடியில் பிரதிட்டை செய்து வழிபடுவர்.

நாக  வழிபாட்டில்  பலியிட்டுப்  படையல்  செய்யும்  போது,  பலியிட்ட 
சேவலின் இறைச்சியை அங்கேயே சமைத்துச் சாப்பிடுவார்கள்.  மிச்சத்தை 
வீட்டிற்குக் கொண்டு செல்வது மரபில்லை. இது தௌரா என்ற ஆப்பிரிக்கப் 
பகுதி மக்களிடமும் உள்ள பழக்கமாகும்.

திருச்செங்கோட்டில்  உள்ள  நாகரை  வழிபட்டால்  கைகால்  முடக்கு 
நோய்கள்  தீர்ந்துவிடும்  என்ற  நம்பிக்கை  உள்ளது.  அதை  அப்பகுதியில் 
வழங்கும் நாட்டுப்பாடலான,

‘காக்காய்க்குப் பூசை செஞ்சு கையொடிஞ்சுப் போச்சு
நாகருக்குப் பூசை செஞ்சு கைநல்லாப் போச்சு”

என்பது காட்டுகிறது.

நாஞ்சில் நாடும் கொங்கு நாடும்

நாஞ்சில்  நாட்டவரும்  கொங்கு  நாட்டவரும்  நாக  வழிபாட்டில்  மிகவும் 
ஈடுபாடு  கொண்டவர்கள்.  நாகத்தின்  பெயரால்  எழுந்த  நாகர்  நாஞ்சில் 
நாட்டில் உள்ளது.  நாகர்கோயில் நாகரசர் ஆலயத்தில் ஆறுஅடி உயரத்தில் 
படமெடுத்த  கோலத்தில்  காட்சி  தரும்  நாகர்  சிலைகள்  மிகவும்  பிரசித்தி 
பெற்றவை.  அதேபோன்று  கொங்கு  நாட்டிலுள்ள  திருச்செங்கோட்டு 
மலைச்சரிவில்  60  அடி  நீளம்  கொண்ட  ஒரு  பாம்பின்  சிலை  புடைப்புச் 
சிற்பமாகச்  செதுக்கப்பட்டுள்ளது.  குமரி  மண்ணில்  ஏழூர்  செட்டிமார் 
சமுதாயத்தினர்  ஒடுப்புரை  என்ற  இடத்தில்  பாம்புச்  சிலையைப் 
பொங்கலிட்டு  வழிபடுவது  போலத  திருச்செங்கோட்டிலும்  பாம்புச் 
சிலையைப்  பொங்கலிட்டு  வழிபடுகின்றனர்.  இரண்டு  இடங்களிலும் 
பாம்பின் உருவைக் கல்லிலே செதுக்கி நேர்த்திக் கடன் முடிக்கும் வழக்கம் 
இன்றும் இருந்து வருகிறது.

கொங்கு நாட்டு விளக்கு

கி.பி.7,8,9 ஆம்  நூற்றாண்டுகளில்  கொங்கு  நாட்டு  மக்கள்  நாஞ்சில் 
நாட்டிலுள்ள  நாகராசர்  ஆலயம்  வந்து  விளக்கேற்றி  வழிபாடு  செய்ததாக 
ஒரு வரலாறு உண்டு.  நாகர்கோயில் நாகராசர் ஆலயத்தில் ஆவணி மாதக் 
கடைசி ஞாயிற்றுக் கிழமை நடைபெறும் திருவிளக்கு அலங்காரம் இன்றும் 
‘கொங்கு நாட்டு விளக்கு’ என்றுதான் அழைக்கப்படுகின்றது.

கொங்கில் பிற இடங்கள்

கோவைக்கு அருகில் உள்ள பேரூர் மிகப் பழமையான ஊராகும். இங்கு 
கி.பி.7 ஆம்  நூற்றாண்டைச்  சேர்ந்த  நாகர்  சிற்பம்  ஒன்றுள்ளது.  கொங்கு 
நாட்டிலுள்ள  விஜய  மங்கலம்,  போளுவாம்பட்டி  முதலிய  இடங்களிலுள்ள 
திருநாகேஸ்வரமுடையார்  கோயில்கள்  நாகவழிபாட்டுடன் 
தொடர்புடையவை ஆகும்.  போளுவாம்பட்டிக்கு அமரபுயங்க நல்லூர் என்ற 
பெயர்  முன்னர்  வழங்கி  வந்ததை  இங்குள்ள  கல்வெட்டு  குறிப்பிடுகிறது. 
இதில் ‘புயங்க’ என்பது நாகம் எனப் பொருள்படும்.  அதனால் இவ்வூருக்கு 
நாகவழிபாட்டின் அடிப்படையில் இப்பெயர் ஏற்பட்டுள்ளது.

கொடுமுடி  ஆற்றிலும்,  விஜய  மங்கலத்திலும்  பண்டைய  நாக 
உருவங்கள் கிடைத்துள்ளன.  தற்போது பேரூரில் மிகவும் தொன்மையான 
சுடுமண்  நாக  உருவம்  கிடைத்துள்ளது.  கொங்கு  நாட்டில்  அய்யன் 
கோவில்கள் நாகவழிபாட்டுத் தலமாக இப்போதும் வழிபடப்பட்டு வருகிறது. 
கொங்கு  நாடு  முழுவதும்  உள்ள  கோயில்களில்  நாக  வழிபாடு  இல்லாத 
கோயில்களே  இல்லை  எனலாம்.  கொண்டலாம்பட்டி  நாட்டாமங்கலம் 
சென்றாயப் பெருமாள் கோயிலில்; மூலவர் பாம்புப் புற்றுதான்.

பாம்பின் பெயர்களும், நம்பிக்கைகளும்

கொங்கில்  உள்ள  ஊர்ப் பெயர்கள்  பலவும்  பாம்பை  அடிப்படையாகக் 
கொண்டுள்ளன. அரவக்குறிச்சி, நாகதேவன் பாளையம், நாகமலை போன்ற 
ஊர்களைக்  கொங்கில்  காணலாம்.  நாகசாமி,  நாகவல்லி,  நாகராசன், 
நாகம்மாள்  எனப்  பெயர்களும்  காணப்படுகின்றன.  கொங்கில் 
நெசவுத்தொழில் செய்யும் தேவாங்க இனத்தவர் நாகவழிபாட்டில் ஈடுபாடு 
கொண்டவர்கள்.  அவர்கள் திருமண விழாவில் மணமகன் மணமகளுக்குத் 
தாலி  கட்டுவதற்கு  முன்னர்  ‘நாகவல்லி’  என்ற  ஒருவகைத்  தாலியினை 
மணமகளின்  தாய்  மணமகளுக்குச்  சூட்டுவது  வழக்கமாகும்.  நாஞ்சில் 
நாட்டைப்  போலவே  குறிப்பாகத்  தேவாங்க  இனத்தவரிடையே  நாகராசன், 
நாகவல்லி, நாகம்மாள் போன்ற பெயர்களைக் கொண்டவர்கள் பலருண்டு.

பாம்புக் கடிக்கு மந்திரிப்பவர்களை கொங்கு நாட்டின் பலபகுதிகளிலும் 
காணலாம்.  பாம்புகள்  வெப்பமண்டலத்தில்  உள்ளன.  குளிர்நாடுகளில் 
இருக்காது.  அதனால்  வெள்ளையர்  நாட்டில்  பாம்புவழிபாடு  இல்லை. 
ஆனால்  பாம்புகள்  நிறைந்த  முல்லைப்பகுதியான  கொங்கு  நாடு 
முழுவதுமே  பாம்பு  பற்றிய  நம்பிக்கைகள்  மிகுதி.  நாகப்பாம்பைக் 
கொன்றால்>  குழிதோண்டி  அதில்  பாலூற்றி  மஞ்சள்துணி>  காசு 
ஆகியனவற்றையும் போட்டுப் பாம்பைப் புதைப்பதுண்டு. எரிப்பதும் உண்டு. 
குறிப்பாகக்  கொங்கில்  நாகத்தைக்  கொண்றவன்  ஆற்றில்  இறங்கி 
தலையில்  காசு  வைத்து  நீரில்  மூழ்கி  தன்  தீட்டைக்  கழிக்கும்  பழக்கம் 
இருந்தது.

வளமைக் குறியீடு

தமிழ்க் கலாச்சாரத்தில் பாம்பு வளமை மற்றும் செழிப்பின் குறியீடாகக் 
கருதப்படுகின்றது.  விவசாயிகளில்  பயிர்களை  அழிக்கும்  எலிகளைப் 
பாம்புகள்  வேட்டையாடுவதால்  அவை  விளைச்சலைக்  காக்கும் 
காவலனாகக்  கருதப்படுகின்றன.  இந்துமத  புராணங்களில்  பாம்புகள் 
(நாகங்கள்)  நீர்நிலைகள்  ஆறுகள்  மற்றும்  மழையோடு 
தொடர்புடையவையாகக்  கருதப்படுகின்றன.  நீர்வளம்  பெருகினால் 
மட்டுமே விவசாயம் செழிக்கும் என்பதால் பாம்பு வளமையின் குறியீடானது. 
பாம்பு  தன்  உடலின்  பழையதோலை  உரித்துவிட்டு  புதிய  தோலுடன் 
வெளிவருகின்றது.  இது  மறுபிறவி,  நீடித்த  ஆயுள்  மற்றும்  இளமையைப் 
புதுப்பித்தல் ஆகியவற்றின் அடையாளமாகக் கருதப்படுகின்றது.  குழந்தை 
இல்லாதவர்கள்  தங்களுடைய  வம்ச  விருத்திக்காகவும்  குடும்ப 
வளத்திற்காகவும்  நாகதேவதையை  வழிபடும்  வழக்கம்  தமிழகத்தில் 
பரவலாக  உள்ளது.  பாம்புகள்  பிணைந்திருக்கும்  நிலையில்  வழிபாடுதல் 
மகப்பேற்றினைத்  தருவதாக  நம்பப்படுகின்றது.  பாம்புகளுக்கு  பிற 
உயிரினங்களை  விட  அதிக  எண்ணிக்கையில்  இனப்பெருக்க  உறுப்புகள் 
இருப்பதாக  நம்பப்படுகிறது.  எனவே  அதனை  வணங்கும் 
செயல்முறையானது வளமையைக் கூட்டுவதாக உள்ளது.

பொதுவாக  ஆதிமனிதர்;களிடம்  இருந்த  பாம்பு  வழிபாடு  இன்னும் 
கொங்கில்  பரவலாகக்  காணப்படுகிறது.  சடங்குகள்  இன்னும் 
பின்பற்றப்படுகிறது. அதையொட்டிய நம்பிக்கைகள் சடங்குகள் இன்றளவும் 
பின்பற்றப்பட்டு வருகின்றன என்பதனையும் அறிய முடிகிறது.

